
“Muzıka hám kórkem óner Xabarshısı” №4, 2024 

YOSH KOMPOZITORLAR IJODIDA KAMER-CHOLGʻU 

ASARLARNING IJROCHILIK TALQINI 

(Kompozitor Behzodbek Tursunboyev violonchel va fortepiano uchun “Sonata” 

misolida) 

Muxamedjanova Z. 

O‘zbekiston davlat konservatoriyasi 

 

Annotatsiya: Ushbu maqolada yosh kompozitor Behzodbek Tursunboyev 

ijodining o‘ziga xosligi hamda ijodkorning kamer-cholgʻu asarlarida ijrochilik 

talqini masalalari atroflicha aks etadi. Shuningdek, ijro va talqin masalalari ham 

maqolada bayon etiladi. 

Kalit so‘zlar: sonata, kamer-cholgʻu, ijrochilik talqini, ohanglashtirish, ijro 

va talqin. 

Аннотация: В данной статье подробно отражены своеобразие 

творчества молодого композитора Бехзодбека Турсунбаева и вопросы 

исполнительской интерпретации в камерно-инструментальных 

произведениях композитора. Также в статье описаны вопросы интерпретации 

исполнения. 

Ключевые слова: соната, камерно-инструментальные жанр, 

интерпретации исполнения. 

Abstract: This article comprehensively reflects the uniqueness of the work 

of the young composer Behzodbek Tursunboyev and the issues of performance 

interpretation in the chamber works of the artist. The article also discusses the 

issues of performance and interpretation. 

Key words: sonata, chamber instrument, performance interpretation, tuning, 

performance and interpretation. 

 

Kirish. Sonata va sonata-simfonik turkum shakllar insoniyatning badiiy dahosi 

erishgan yuksak yutuqlar qatoriga kiradi. Shu bois, ushbu jiddiy hisoblanmish 

musiqa shakllarining umumiy xususiyatlari, shuningdek, turli sonata sonata-

simfonik turkum shakllarning turli davrlardagi ishlatilish holati o‘rtasidagi farq, 

turli xalqlar kompozitorlarining ijodida ushbu shakllarning ishlatilish 

xususiyatlarini inglash musiqa bilimdonlari uchun juda muhim hisoblanadi. Misol 

uchun, L.Betxovenning Patetik sonatasi (№8) yoki P.Chaykovskiyning Patetik 

simfoniyasi (№6) tuzilishini bila turib, ushbu o‘lmas asarlarning obrazlar 

dunyosiga chuqurroq kirish mumkin. 

Asosiy qism. Ushbu shakllar tarixiy darvlar mobaynida ko‘p marotaba 

o‘zgarishlarga duch kelgan bo‘lib, bugungi kunga qadar ham o‘z evolyusiyasini 

boshdan kechirmoqda. 

YUqorida aytib o‘tganimizdek, sonata, simfoniya yoki konsertning birinchi 

qismi sonata shaklida yoziladi. Uvertyura, poema, fantaziya singari bir qismli 

simfonik asarlar aksariyat hollarda sonata shaklida yaratiladi. Sonata shaklining 

asosida ikkita turli xarakterdagi badiiy obrazlar mavjud bo‘lishi ham bizga 

ma’lum. Ular ikkita muhim musiqiy mavzularda o‘z ifodasini topadi. Ular 

orasidagi tafovut turli ravishda namoyon bo‘ladi. Ayniqsa, dramatik va lirik 

obrazlar orasidagi qarama-qarshilik odatiy yo‘sinda aks etadi.  

Sonata shakli uchta yirik bo‘limdan iborat. 

 

Sonata shaklining tuzilishi 

I bo‘lim II bo‘lim III bo‘lim 

ekspozitsiya1 rivojlov repriza 

Bosh partiya; 

Bogʻlovchi partiya; 

Yondosh partiya; 

Yakunlovchi partiya. 

Bosh va yondosh 

partiyalar rivojlanib, 

o‘zgacha qiyofada 

namoyon bo‘ladi. 

Bosh partiya; 

Bogʻlovchi partiya; 

Yondosh partiya; 

Yakunlovchi partiya. 

Koda 

Bosh va yondosh partiya sonata shaklining asosida yotuvchi asosiy 

qahramonlar, ya’ni ikkita turli xarakterdagi obraz. Bogʻlovchi partiya esa bosh va 

yondosh partiyalarning o‘rtasida joylashib, birinchi mavzudan ikkinchi mavzuga 

o‘tish vazifasini bajaradi. Ekspozitsiya hamda repriza bo‘limlari yakunlovchi 

partiya bilan tamomlanadi. Uning vazifasi musiqiy gʻoyani qaror toptirish va 

umumlashtirishdan iborat.  

Bogʻlovchi hamda yakunlovchi partiyalar shaklda yangi o‘ziga xos musiqiy 

mavzular orqali gavdalanishi mumkin. Ammo aksariyat hollarda ular sonataning 

asosiy partiyalari (bosh va yondosh mavzular)ga xos musiqiy material asosida 

quriladi. 

Shunday qilib, sonata shaklining ekspozitsiya va repriza bo‘limlari to‘rtta 

asosiy qismdan iborat: bosh, bogʻlovchi, yondosh va yakunlovchi partiyalar. 

Rivojlov bo‘limida ekspozitsiyaning mavzulari rivojlanadi, variatsion 

ravishda o‘zgaradi, qiyofasi o‘zgacha tusga kiradi. Yuqorida aytib o‘tilganidek, 

ekspozitsiya ikkita turli obrazni bir-biriga qarama-qarshi qo‘ysa, rivojlov bo‘limi 

shu ikki obrazni to‘qnashtiradi, ular o‘rtasidagi ziddiyatni keskinlashtiradi va 

 
1 Ekspozitsiya – ilk ko’rinish 

dramatik kulminatsiyaga olib keladi. Dramatik keskinlik va rivojlov shiddati, ko‘p 

hollarda, ekspozitsiyadagi asosiy obrazlar orasidagi tafovutning darajasiga bogʻliq.  

 Ekspozitsiyadagi mavzularning rivojlovdagi o‘zgarishi va variatsiyalanishi 

kompozitorlar tomonidan turli usullar yordamida amalga oshiriladi. Rivojlovda 

mavzularning qisqargan holda namoyon bo‘lishi ana shunday usullardan biri 

hisoblanadi. Mavzularning alohida elementlarini shu tahlitda ishlatish bo‘laklarga 

ajratish deyiladi.  

Ekspozitsiya mavzularining bayon etilishi xarakterdagi o‘zgarishlar, xususan, 

orkestr yangrashi xarakteridagi o‘zgarishlar bois, rivojlovda mavzular butunlay 

yangi qiyofa kasb etadi.  

Gohida rivojlovda yangi musiqiy mavzular paydo bo‘ladi: rivojlovning ichida 

epizodlar vujudga keladi. L.Betxovenning Simfoniya №3 asarining birinchi 

qismidagi rivojlov fikrimizga yaqqol dalildir. 

Sonata shaklining repriza qismida ikkala asosiy mavzu o‘ziga xos ravishda 

bir-biriga yaqinlashadi va ular orasidagi qarama-qarshilik muayyan darajada 

silliqlanadi. Bu holat ekspozitsiyadan 

XXI-asrga kelib, kompozitorlik ijodiyoti yanada ravnaq topdi. Shu oʻrinda, 

Oʻzbekistonda faoliyat olib borayotgan kompozitorlarimiz “ustoz - shogird” 

an’anasini davom ettirgan holda yangi iste’dod sohiblarini tarbiyalab kelmoqda. 

Shundaylardan biri yosh kompozitor – Behzodbek Tursunboyevdir. 

Respublika va Xalqaro tanlovlar sovrindori, kompozitor Behzodbek 

Tursunboyev bugungi kunda ijod sohasida ma'lum muvaffaqiyatlarga erishib 

kelayotgan yoshlardan. U 2018-2022 yillar mobaynida (Bakalavriat) va 2023-

yildan Oʻzbekiston davlat konservatoriyasi “Bastakorlik san’ati”  yoʻnalishi 

boʻyicha magistratura bosqichida “Kompozitorlik va cholgʻulashtirish” kafedrasi 

professori, mahoratli kompozitor Oydin Abdullayeva sinfida tahsil olib, ustozi 

rahbarligida turli musiqiy janrlarda asarlar yaratib kelmoqda. 

Uning ijodiy bisotiga razm tashlaydigan boʻlsak, “Jaloliddin” 4 ko‘rinishli 

balet (D.Abduhakimova librettosi), “Usmon Nosir” opera-oratoriya (Iqbol Mirzo 

librettosi), simfonik orkestr uchun “To‘yona” pyesasi, “Jaloliddin” baletidan 

“Raqs-syuita”, soprano va fortepiano uchun Zulfiya so‘zlariga “Sogʻinch”, 

“Ko‘rganmiding ko‘zlarimda yosh?, Farida Afro‘z she’rlariga “Ayol qalbi” vokal 

turkumi (“Sizni desam”, “Iztirob”, “Kelmasmidim yor” romanslari), tenor va 

fortepiano uchun Hamid Olimjon she’rlariga “Ayriliqda” romanslari, “Ayol qalbi” 

vokal turkumi, fortepiano uchun “Savti kalon soqiynomasi” mavzulariga 

Variatsiyalar (mazkur asar O‘zbekiston Respublikasi Madaniyat vazirligining 

maxsus sertifikati bilan taqdirlangan), atoqli Ozarbayjon kompozitori Uzeir 

Hojibekov xotirasiga “Baxshida” fantaziyasi (ushbu asar A.Spendiarov nomidagi 

xalqaro kompozitorlar ko‘rik-tanlovi I o‘ringa (laureat) sazovor bo‘lgan), 

fortepiano uchun “Ming bir kecha” turkumi, Dehqonboy Jalilov xotirasiga 

“Elegiya”, “Do‘stim xotirasiga”, “Aforizmlar” turkumi, fugalar, passakaliyalar, 

fleyta va fortepiano uchun “Ko‘ngil ifori”, violonchel va fortepiano uchun Sonata, 

chang va fortepiano uchun “Fargʻona go‘zali” fantaziyasi, dutor alt va fortepiano 

uchun “Bayram taronasi”, Omnibus ansabli uchun “Makoms tones”, “Musiqa – 

mening hamrohim”, zarbli cholgʻular uchun “Holat” asari, Ahmad Yassaviy 

so‘zlariga “Menga o‘q sen, keraksen” asari, bolalar uchun “O‘zbekiston” (Zulfiya 

Umrzoqova she’ri), “O‘zbekiston uyimiz (Safar Barnoyev she’ri), “Kapalakjon, 

kapalak”, (Qambar Ota she’ri) “Inson aziz” (O‘ktamxon Soliyeva she’ri), “Men 

ketsam” (Ra’no Yarasheva she’ri) qo‘shiqlari muallifi, “Rast” mugʻomi, 

“Arirang”, “Qoraqalpoqcha”, “Aliqambar” singari kuylarini qayta ishlagan. 

Kompozitor Behzodbek Tursunboyevning kamer-cholgʻu asarlaridan 

violonchel va fortepiano uchun bir qismli “Sonata” musiqiy asarini ijrochilik 

nuqtayi nazaridan koʻrib chiqamiz. 

 
Muallifning mazkur asari sonata shaklida, 4/4 oʻlchovida, Allegretto 

tempida, mi-frigiy ladida yozilgan. 5-taktda violonchel partiyasida si bemol 

kiritilishi ladning oʻzgaruvchanligini, modal tabiatini koʻrsatadi. Bosh partiya 

mavzusi ifodali kuychan xarakterda, oʻziga xos bezaknamo koʻrinishga ega 

ekanligi bilan ahamiyatlidir. Joʻrlik qatlamida mp dinamikasida uzviy koʻrinishda 

aks etgan septakkordlarni kuzatimiz mumkin boʻladi. Shundan so‘ng, bosh partiya 

mavzusi fortepianoda o‘tkaziladi. Violonchel partiyasida esa ovozosti kuy yo‘li 

yangraydi. 

25-32 taktda violonchel va fortepiano oʻrtasidagi oʻzaro munosabat “savol 

javob” tarzida davom etadi. Bunda violonchelda sadolanayotgan kuy yoʻlini 

fortepiano mantiqiy davom ettiradi. 29-30 taktlarda joʻrlik qatlamida garmonik 

figuratsiyada alohida urgʻulanib, yashirin ovozosti kuy yoʻlini hosil qiladi. 

 

 
Yoshdosh partiya fa#-doriy ladida yozilgan. Mavzu dramatik xarakterga ega. 

Kuy yoʻli oʻzining rivojlanishi asnosida mi-doriy va fa#-doriy ladiga qaytishini 

kuzatish mumkin. Yondosh partiya violonchel cholgʻusida f dinamikasida asosiy 

tempda ijro etiladi. Joʻrlik partiyasida dinamika, xarakter, metro-ritmning 

ifodaviyligiga diqqat bilan e'tibor qaratish lozim. Mavzuni ohanglashtirishda 

kuyning ichki dramaturgik holatini, xarakter me’zonlarini inobatga olish talab 

etiladi. Ijrochidan eng avvalo musiqiy asarning dramaturgik gʻoyasini puxta 

oʻzlashtirishi asarning sifatli va muvaffaqiyatli ijrosiga erishishga yordam beradi.  

Rivojlov qismi bosh partiya va yondosh partiya mavzusi elementlari asosida 

fugettasimon koʻrinishga ega. Bu qism asarning kulminatsion choʻqqisi boʻlib, kuy 

yoʻli asta-sekinlik bilan yuqoriga tomon rivojlanishini sezish mumkin. 88-taktdan 

violonchel va fortepiano cholgʻusi oʻrtasida imitatsion harakati yaqqol aks etadi. 

Garmonik qatlam tobora dissonanslashuvi taranglikni yanada oshirishga xizmat 

qiladi. 

Musiqiy asarning 101-taktiga kelib, violonchel partiyasida ad.libitum (o‘z 

xohishiga ko‘ra) atamasi qo‘llanilgan. Aynan shu taktga qadar, musiqiy asarda 

dramaturgik beqarorlik holati, dissonans akkordlarning dinamik o‘sishi, taranglik 

vaziyati asarda erkinlikni, sokinlikni kontrast (qarama-qarshi) holda qo‘llashga olib 

keldi. Violonchel partiyasida 101-taktdan avjdan pastki katta oktava “re” tovushiga 

tezlik bilan tushadi. Garmonik jo‘rlik dissonans kvintakkord kiritilgan tovushlar 

bilan bir necha marotaba ta’kidlanadi. 

 
114-taktdan esa fortepianoda mp dinamikasida asosiy bosh mavzuga 

bogʻlovchi qism yangraydi. Bu yerda mavzuni ifodali yangrashiga e’tibor qaratish 

talab etiladi. O‘ng qo‘ldagi kiritilgan tovushlarning sadolanishida dissonans 

holatida emas, aksincha tabiiy holat sifatida qarash o‘rinlidir. 

Repriza qismida bosh partiya (mi-frigiy) va yondosh partiya qismi (mi-

doriy)asosiy ladida yangraydi. 

141-taktda violonchelda pizz (chertib chalish) ko‘rinishda ijro etiladi. 

Fortepianoda yondosh partiya mavzusi sadolanadi. Mavzuni ijro etishda 

ifodaviylikka va tempning aniqligiga ahamiyat etish lozim. 

 

 
Koda qismida asta-sekin dinamika o‘sishi asarning yakuniy qismiga xos 

xususiyatlardan biri. Bir xil jumlalarning bir dinamikada yangrashi, tinglovchida 

e’tiborning susayishiga olib keladi. 155-takda crescendo (kuchayib) violonchel 

partiyasida ff dinamikasida “mi” tovushiga keladi. Garmonik-ritmik jo‘rlik 

vazifasini bajarayotgan fortepiano yakkaxon cholgʻu violonchel bilan birgalikda 

yakunlashi lozim.  

Xulosa. O‘zbekiston kompozitorlari ijodida kamer-cholgʻu asarlari alohida 

o‘rin tutadi. O‘zbek musiqasining lad, ohang va ritmik jihatdan rang-barang 

imkoniyatlari sonata shaklining musiqiy-ifodaviy jihatdan mukammallashuvini 

taqozo etadi. 

